
Ny fanompoana

Fanompoana
Ry sakaiza malala isany,

Ny fiainan’ny kristiana iray dia mifototra amin’ny mandray sy manome. Tokony ho tahaka ny fantsona, izay hidiran’ny rano amin’ny ilany iray ary ivoahany amin’ny ilany iray, ny fiainany. Ny kristiana izay mandray fotsiny, ka tsy manome mihitsy, dia ho lasa olona vontom-pinoana fa manonofy fotsiny (mpivavaka tsy hay fantarina sy entin’ny fihetseham-pony ihany). Mifanohitra amin’izany, ny kristiana variana manome ka tsy manam-potoana andraisana ho azy, dia tsy hahomby ara-panahy.

Tamin’ny taratasiko iray tany aloha aho dia efa nanamarika fa ny fanompoana rehetra dia tokony hiantomboka “eo an-tongotr’i Jesoa”, izay toerana ahafahantsika mihaino Azy sy miombona aminy. Hitantsika izany ohatra tamin’i Maria, momba ny fitsaohana. Tamin’ny fotoana nahamety izany, dia afaka nanosotra ny tongotry ny Tompo Jesoa tamin’ny zava-manitra sarobidy izy, satria efa matetika izy no nipetraka teo an-tongony hany ka fantany ny momba Azy sy ny fisainany. Ary i Marta koa dia fantatsika fa nanompo Azy, rehefa avy nandray fampaherezana taminy raha be ahiana.

Amin’ireo ohatra roa ireo, dia ahitantsika lafiny roa amin’ny fanompoana kristiana. I Maria no mampiseho izay tokony hatao raha mibanjina ny Tompo sy mibanjina an’Andriamanitra; ary ny an’i Marta kosa dia izay tokony hatao ho amin’ny olona. Vakiantsika ao amin’ny 1 Petera 2 fa isika dia “fisoronana masina, hanatitra fanati-panahy sitrak’Andriamanitra amin’ny alalan’i Jesoa Kristy”. Manaraka izany, isika dia “fanjaka-mpisorona” mba hanambara ny fahatsaran’Ilay niantso antsika hiala amin’ny aizim-pito ho any amin’ny fahazavany mahagaga. Io lafiny faharoa amin’ny fanompoana io no tiana hasian-teny kely eto. Ilay voalohany moa efa nodinihintsika tamin’ny Fanasan’ny Tompo sy ny fitsaohana.
Foto-kevitra lehibe iray amin’ny Soratra Masina ny hoe ny fanompoana rehetra dia tokony hatao avy amin’ny Tompo, ary tompon’andraikitra eo anatrehany ny mpanompo. Ho an’ireo rehetra izay mandinika, dia mazava tsara izany. Ny mpanompon’Andriamanitra dia mampita ny hafatr’Andriamanitra amin’ny olona. Noho izany, dia Andriamanitra mihitsy no miantso ny mpanompony ary manome azy ny fanomezam-pahasoavana rehetra ilainy ! Ny Efesiana 4.7-12, miaraka amin’ny Salamo 68.18 dia mampiseho fa nahazo izany fanomezana izany ny Tompo niakatra any an-danitra ary mizara izany ho amin’ny olony. Ary ireo andinin-tSoratra Masina rehetra miresaka io lohahevitra io dia manamafy izany avokoa.
Miantso izay tiany antsoina Izy

“Ary niakatra teo an-tendrombohitra Jesoa ka niantso izay tiany hankeo aminy; dia nankeo aminy ireo. Ary nanendry roa ambin’ny folo lahy Izy ho ao aminy sy hirahiny hitori-teny” (Marka 3.13-14). Ny resahina amin’ity andininy ity dia ny fiantsoana ireo apostoly roa ambin’ny folo lahy. Tsy azontsika ampitahaina amin’ny iraka nampanaovin’ny Tompo azy ireo ny zavatra ankinin’ny Tompo amin’ny mpanompony ankehitriny. Araka ny Matio 10, dia tsy tokony nitory teny afa-tsy tamin’ny Jiosy izy ireo. Rehefa nolavin’i Isiraely ny Tompo ary nahatanteraka ny asam-panavotana teo ambony hazo fijaliana, dia zavatra vaovao indray no nankininy tamin’izy ireo, ao amin’ny Marka 16.15, dia ny handeha any amin’izao tontolo izao. Tsy miova kosa anefa ireo foto-kevitra momba ny antsony.
Zavatra telo lehibe no hitantsika ao amin’ny Marka 3.13-14. Voalohany: ny Tompo no miantso izay tiany antsoina. Faharoa, antsoiny izy ireo mba ho ao aminy. Fahatelo: irahiny izy ireo mba hitoriteny.
Ny lohahevitra voalohany dia izay efa noresahantsika teo aloha. Ny Tompo no miantso ny mpiasany araka izay tiany sy sitrapony manokana. Izao no nolazainy tamin’i Jeremia: “Hatry ny fony ianao mbola tsy noforoniko tany an-kibo no efa fantatro; ary hatry ny fony ianao tsy mbola teraka no efa nohamasiniko sy notendreko ho mpaminany ho an’ny firenena” (Jeremia 1.5). Momba an’i Jaona Mpanao batisa, araka izany foto-kevitra izany ihany, dia zavatra mitovy amin’izany no nambaran’ny anjelin’ny Tompo, ao amin’ny Lioka 1.13-17. Ary ny amin’ny tenany manokana, dia izao no soratan’i Paoly: “Fa raha sitrak’Andriamanitra, Izay nanokana ahy hatrany an-kibon’i neny sy niantso ahy tamin’ny fahasoavany, ny nampiseho ny Zanany tato anatiko, mba hitoriako Azy any amin’ny jentilisa” (Galatiana 1.15-16).
Tsy misy na inona na inona tokony hataon’ny olona, na ny mpanompon’Andriamanitra, na ny Fiangonana aza, mba hiantsoana mpiasa ho an’ny Tompo. Nohazonin’ny Tompo manokana ho Azy io zo io. Ary araka ny novakiantsika tao amin’ny Jeremia sy ny epistily ho an’ny Galatiana teo, dia efa talohan’ny nahaterahan’ny olona iray no efa nanomboka ny fanomanana momba izany ary mitohy mandra-pilazan’ny Tompo ny faniriany, aorian’ny fiovam-po.
Ho ao aminy

Hanao inona no iantsoan’ny Tompo olona? Aorian’ny fiovam-po ve, ary eo noho eo, no iantsoany antsika hanao asa lehibe? Miantso Izy mba “ho ao aminy” isika. Ny fepetra tsy maintsy ilaina ho an’ny tena mpanompo izany dia voalohany aloha, ao aminy, ary hofaniny amin’izany. Nisy fotoana ela teo anelanelan’ny Marka 3.13 sy Marka 6.7 izay nanirahan’ny Tompo ireo mpianany. Ary rehefa tanterany ny iraka manokana nampanaovina azy, dia nalain’ny Tompo hitokana hiaraka taminy indray izy ireo. Tsy misy fanompoana tena tahiana raha tsy avy amin’ny fanatrehan’ny Tompo no iaingan’ilay mpanompo, ary miverina eo aminy aorian’ny fanompoany. Manao toy ny apostoly ve isika: “Ary ny apostoly niangona teo amin’i Jesoa ka nilaza taminy izay rehetra efa nataony mbamin’izay nampianariny”? tena fitahiana lehibe sy lesona mavesa-danja tokoa no azon’izy ireo raha nitokana niaraka tamin’ny Tompo izy mba hiresahany mangina momba “izay rehetra efa nataony mbamin’izay nampianariny”. Raha mitady izany bebe kokoa ve isika, tsy ho feno fitahiana kokoa ny fanompoantsika?
Tsy afaka miaraka ara-batana amin’ny Tompo intsony isika ankehitriny, toy ireo mpianatra, nefa afaka manao izany ara-panahy. Izao no voasoratra ao amin’ny Jaona 14.21: “Izay manana ny didiko ka mitandrina izany, dia izy no tia Ahy; ary izay tia Ahy no ho tian’ny Raiko, ary Izaho ho tia azy ka hiseho aminy”. Manohy izany ny andininy faha-23: “Raha misy tia Ahy, dia hitandrina ny teniko izy; ary ny Raiko ho tia azy, ary hankao aminy izahay ka honina ao aminy”.
Porofointsika amin’ny fitandremana ny didiny ny fitiavantsika ny Tompo. Jereo koa 1 Jaona 5.3. Zavatra mifanohitra tokoa raha misy olona milaza fa tia ny Tompo nefa mandika ny didiny!

Nefa mbola mandeha lavidavitra kokoa ny andininy faha-23. Raha misy olona tena tia ny Tompo, dia tsy hionona amin’ny fanaovana izay asain’ny Tompo atao mazava fotsiny izy. Fanirian’ny Tompo iray ihany dia ampy ho azy. Ny fitiavana dia mikatsaka izay hahafa-po Azy foana. Ao amin’ny Testamenta Vaovao, tsy dia betsaka ireo didy voalaza mazava. Nefa ambaran’ny Tompo ny heviny amin’ny Teniny, ary matoky Izy fa ampy ho an’ny olony ahazoany miasa izany. Ary izay ahitana izany, dia ao amin’izany olona izany no honenan’ny Ray sy ny Zanaka. Noho izany, dieny izao isika dia afaka ho ao aminy. Tena ilaina izany mba hanofanany antsika marina tokoa ho amin’ny fanompoana tiany hataontsika.
Hirahiny

Ao amin’ny Marka 6.7, dia maniraka ny mpianatra ny Tompo. Efa nampianariny izy ireo, ka noho izany, dia efa vonona ho amin’ny asa nankinina taminy. Raha ny fijerin’olombelona, dia tsy izany no zava-nisy. Ny fahitany ny apostoly dia olona « tsy mpahay lalàna na nampianarina » (Asa 4.13). Ary araka ny fijerin’ny olombelona, dia izany tokoa izy ireo. Tsy nianatra momba ny teolojia tamin’izany fotoana izany izy ireo. Tsy fantany izay fomba andikan’ireo mpampianatra ny Baiboly. Nesorin’ny Tompo tamin’ny asa nataony hatrizay izy ireo. Ka niaraka taminy izy ireo. Ary izany dia fantatry ny olona rehetra, na ny fahavalony aza (Asa 4.13). Izany no nahafahan’ny Tompo nampiasa azy ireo ho amin’ny fanompoana lehibe indrindra. Tamin’ny fitorian’i Petera teny, dia olona telo arivo no niova fo indray andro. Ny foto-pampianarany sy ny fiombonany no nanorenana ilay asa vaovao natombok’Andriamanitra tamin’io andro io, dia ny fanorenana ny Fiangonan’Andriamanitra velona (Asa 2.42).
Tsy hoe tsy nanao na inona na inona akory izy ireo talohan’io andro io. Ny andro voalohany niarahany tamin’ny Tompo, dia efa nisy zavatra nankininy tamin’izy ireo. Nefa mpanampy ihany izy ireo tamin’izany, olona mpanantanteraka baiko fotsiny. Niara-nizara ny alahelo sy ny fankahalana noho ny Filazantsara taminy izy ireo (Marka 3). Izy ireo no nivoy ny lakana rehefa te-hiampita ny Tompo (Marka 4.35-41), sy ny sisa.
Manomboka amin’ny andro iovantsika fo, dia efa te-hampiasa antsika sahady ny Tompo, raha miaraka aminy isika. Misy zavatra atao foana, raha te-hiara-hiasa amin’ny Tompo isika. Afaka mizara bokikely, manasa olona hanaraka fivoriana hitoriana ny Filazantsara sy ho fampitomboana, na koa afaka manampy mikarakara ireny fivoriana ireny, etsetra. Raha te-hanao zavatra isika, dia hanome asa ho antsika hatrany ny Tompo. Midika anefa izany fa vonona hanao izay rehetra ankininy amintsika isika. Tsy tokony hanantena ny hanankinan’ny Tompo asa lehibe eo noho eo anefa isika any am-boalohany.

Ao amin’ny Matio 25, ny Tompo dia manome ho an’ny mpanompony araka izay fahaizany avy. Marihina fa tsy ilay nomena talenta dimy, na ilay nandray roa, fa ilay tsy nandray afa-tsy iray sy tsy nampiasa izany no nantsoin’ny Tompo hoe mpanompo tsy mahasoa sy malaina. Io mpanompo io mantsy dia tsy nampiasa ilay hany talenta nananany, koa nesorina taminy izany ary nomena ilay niasa mafy tamin’ny talenta nankinina taminy. Amin’izany, dia mbola miampy ihany izany ny eo am-pelatànany. Arakaraky ny mampaharisika antsika amin’ny zavatra kely ankinin’ny Tompo amintsika (izany hoe ataony eo anoloantsika), no maha-haingankaingana kokoa ny ahafahany manankina zavatra lehibe amintsika, saingy tsy maintsy miankina aminy sy mankatò Azy isika rehefa manao ireny zavatra kely ireny.
Taona maro lasa izay, tany amin’ny faritra feno tendrombohitra tany Amerika, dia nisy mpanompovavy tanora iray, tsotra dia tsotra tokoa, ary tsy nianatra afa-tsy telo volana monja. Ny vola azony dia efatra dollars ary notsinjarainy ho toy izao: iray ho an’ny trano, iray ho an’ny misiona, ary ny roa farany dia ho an’ny rainy izay nahantra tokoa ary namelona ankohonana maro. Tao amin’io faritra io, dia izy no nanome be indrindra. Ny hariva, ary mandrak’alim-be, dia nanao asa fanampiny izy ahazoany vola hividianany ny fitafiany. Indray andro, dia nisy mpanompon’Andriamanitra tonga nitsidika tany amin’io toerana io. Vitsy dia vitsy no azo niantranoana, ary nomen’ilay tovovavy azy ny efitranony. Teo ambony latabatra dia nisy ny Baiboliny, ary nisy fanamarihina saika isaky ny pejy. Fa ny tena nanaitra ity mpanompon’Andriamanitra ity dia ny fanamarihina voasoratra tao amin’ny Marka 16.15: “Mandehana any amin’izao tontolo izao ianareo, ka mitoria ny filazantsara amin’ny olombelona rehetra”. Izao no nosoratany mazava tsara: “Raha mba afaka manao izany aho mantsy!”.
Ny ampitso, dia noresahiny taminy izany; nefa dia nigogogogo nitomany razazavavy ka tsy nahaloa-peo. Tatỳ aoriana vao fantany ny tantarany. Vao efatra ambin’ny folo taona izy dia niova fo. Indray andro, nody tao an-trano izy, ary nahita taratasy kely nisy soratra hoe: “Antson’i Sina ho amin’ny Filazantsara !”. Tsy nisy nahalala hoe avy aiza io taratasy kely io. Fa nanomboka tamin’izay, dia tsy nieritreritra afa-tsy i Sina intsony izy. Nandritra ny folo taona izy dia nangataka isan’andro tamin’ny Tompo mba handefasany azy any Sina. Fa vao tsy ela, dia nisy fiovana tao aminy. Resy lahatra izy fa diso hevitra ary tsy nofanin’ny Tompo ho lasa misionera any Sina, fa misionera ao amin’ny ankohonany ihany. Hatramin’izay, ny vavaka nataony dia ny hoe: “Ataovy misionera ho anao an-tsitrapo ato an-tokantranoko aho”. Ary notanterahan’ny Tompo izany vavaka izany.

Nandritra ny folo taona izy dia nitady zavatra lehibe, nefa tsy nataony tsinontsinona koa ny kely. Nanaporofo izany ny fanomezany ny karamany. Nefa notarihina hanao an-tsitrapo ny zavatra bitika indrindra izy, dia ny hijoro ho vavolombelon’ny Tompo ao amin’ilay sehatra kely dia kely misy ny mpanampy an-dakozia. Ary taorian’izay vao afaka nampiasa azy hanao zavatra feno fitahiana tokoa tany Sina Andriamanitra! Satria resy lahatra io mpanompon’Andriamanitra io fa nalefan’ny Tompo tany amin’io tanàna io izy hanampy ilay tovovavy. Ary ny niafarany, dia lasa tany Sina razazavavy. “Ary izay mahatoky amin’ny kely indrindra dia mahatoky koa amin’ny be” (Lioka 16.10).
Fiankinan-doha amin’ny Tompo

Efa hitantsika fa ny Tompo mihitsy no miantso ny mpanompony, araka izay sitrapony, ary Izy irery no maniraka azy. Nefa tsy izay ihany! Ny fanompoana koa dia tokony hatao amin’ny fiankinana amin’ny Tompo. “Ary zarazaraina ho samihafa ny fanompoana, nefa ny Tompo dia iray ihany” (1 Korintiana 12.5). Ireo mpanompo tao amin’ny Matio 25 dia tsy maintsy nanao tatitra tamin’ny Tompo ary nitondra fanazavana teo anoloany. Ao amin’ny Marka 6, dia tonga ny mpianatra ka “nilaza taminy izay rehetra nataony mbamin’izay nampianariny” (jereo 1 Korintiana 3.10; 4.5).
Mba hahatanterahana izany andraikitra izany, dia nomena ny Fanahy Masina isika. Izy no te-hitarika antsika amin’ny zavatra rehetra, mba tsy hanaovantsika ny sitrapontsika (Galatiana 5.17). Izany indrindra no miseho momba ny fanompoana (Filipiana 3.3, jereo koa Asa 16.6-10). “Ireo rehetra ireo dia asan’ny Fanahy  iray ihany, zarazarainy ho azy rehetra avy araka ny sitrapony” (1 Korintiana 12.11). Ny Fanahy Masina izany no mitarika antsika amin’ny fanompoantsika. Nefa ny anatanterahantsika izany fanompoana izany dia amin’ny fiankinana amin’ny Tompo ary ny fandraisana andraikitra eo imasony.

Zava-dehibe tokoa izany. Voalohany àry, dia manome antsika fahasahiana lehibe izany. Raha ny tenany fotsiny no jeren’ny mpino, dia tsy sahy hanao na inona na inona izy. Hitany mantsy ny haben’ny fahalemeny, matetika aza be haratsiana, ka tsy sahy manao na inona na inona. Na dia fantany tsara aza fa nahazo fanomezam-pahasoavana manokana tamin’ny Tompo izy ka Izy mihitsy no niantso azy, dia tsapany lalina tokoa fa tsy hitondra fitahiana mihitsy izy. Tsy mbola nisy mpanota nibebaka noho ny tenin’olombelona, ary tsy misy mpino voatahy koa noho ny tenin’olombelona. Ahoana moa no ahafantaran’ny olona iray ny zavatra ilain’ny olona iresahany ?

Fa raha ampiasain’ny Fanahy Masina kosa isika, dia ho fitahiana lalandava no vokatr’izany. Izy no mahalala izay zavatra ilaina amin’io fotoana io sy ny fomba hamaliana izany. Omeny ireo olona ampiasainy ny teny ampianarin’ny Fanahy mba hilaza zava-panahy (1 Korintiana 2.13).

Andraikitra lehibe koa anefa izany. Tsy maintsy mihaino tsara ny fitantanan’ny Fanahy Masina antsika isika, mba ahafahany mampiasa antsika araka izay tiany. Satria Izy irery ihany no afaka hitarika antsika manokana, sy hitarika ny fanompoam-pivavahana ao amin’ny Fiangonana. Ny fiheverana fa afaka manendry izay olona tokony hitarika ao amin’ny Fiangonana isika dia mifanohitra tanteraka amin’ny ambaran’ny Soratra Masina; raha ny marina, dia fanaovana tsinontsinona ny Fanahy Masina izany. Fa tsy tsara koa ny milaza fa afaka mandray anjara amin’ny asa fanompoana ny olona rehetra, na ny mametra izany ho an’olona iray na sasantsasany. Ny Fanahy Masina ihany no afaka manendry izay tiany ampiasaina. Midika izany fa ny adidintsika dia ny mivonona, amin’ny fivoriana, mba hampiasainy, raha tiany.

Mazava fa amin’ny fivoriana ampahibemaso, dia mampiasa ireo fanomezana manokana nomen’ny Tompo ho amin’izany ny Fanahy Masina. Afaka mampiasa fanomezam-pahasoavana kelikely kokoa ihany koa anefa Izy, na dia maro aza ny fanomezam-pahasoavana lehibe eo. Raha ny momba ny mivavaka sy ny fisaorana na fanondroana hira, dia tsy misy fanomezam-pahasoavana manokana akory. Ny antsoin’ny olona matetika hoe fanomezam-pahasoavana hivavaka dia asan’ny nofo amin’ny ankapobeny. Raha ny mivavaka sy misaotra, dia azon’ny Fanahy Masina ampiasaina avokoa izay rehetra manana toe-panahy tsara ka manaiky ampiasaina.
Toy inona izany ny andraikitra ho an’ny tsirairay, na tanora na lehibebe kokoa, ao amin’izay mety ho fivoriana, ahafahan’ ny Fanahy Masina mampiasa antsika — raha tiany — ary hamelantsika azy hampiasa antsika.

Mirary soa ho anareo,

Ny rahalahinareo ao amin’ny fanompoana ny Tompo

H.L.H.

